
 ناروغۍ څنګه تشخیصېږي
 

په یوه کلي کې مې ناروغان کتل. نوی ورغلی وم د خلکو له چال چلند سره نه وم بلد. په اولو ورځو کې سخت زور  
کوله چې څه تکلیف دې دی؟ ویل به یې: ته مې وګوره. دوی نه پوهېدل  راکاوه، ناروغ چې به راغی پوښتنه مې ترې  

چې ډاکتر ناروغۍ څنګه معلوموي. ما به ورته ویل چې زه خو علم غیب نه لرم او نه فالبین یم چې حال دې رامعلوم  
صی و،  شي، ته ووایه چې له څه شي په عذاب یې، بیا زه پوهېږم چې څه وکړم. یو نیم مریض به بیخی سر ناخلا

چې هر څه به مې ویل، حال یې راته نه وایه. ما بیا له یوه سره څومره معاینات چې په هغه کلینیک کې کېدل ورته  
ولیکل. سړی به چې لابراتوار ته ورغی، بېرته به راغی چې دا څه کوې دغه معاینات خو د اتو زرو روپیو کېږي.  

  کمو معایناتو به دې مرض معلوم کړم.بیا به مې ورته ویل که ته خپل حال راته ووایه په 
د هرې ناروغۍ د تشخیص لپاره څلور قدمونه په کار دي چې واخیستل شي. لومړی قدم یې د ناروغ شکایتونه دي. 

   بیا د ډاکتر معاینه ده، دریم قدم یې لابراتواري معاینات دي او څلورم یې نور پرمختللي معاینات. 
هره ناروغي ځان ته نښې نښانې لري چې په طب کې ورته اعراض او علایم وایي. اعراض د ناروغ خپل شکایتونه 
دي مثلاً وایي ملا مې خوږېږي، تبه مې ده، خوله راباندې راځي، اشتها مې نشته، له نسه ډېر کېنم او نور شکایتونه. 

   روغ ته معلومېږي.دا داسې شیان دي چې ډاکتر ورباندې نه پوهېږي، یوازې نا
علایم بیا هغه نښانې دي چې ډاکتر یې ویني، مثلاً د مریض رنګ، د بدن حرارت، فشار، نبض، پړسوب، د پوستکي  

   رنګ، د سترګو حالت، د سږو او د زړه آوازونه او داسې نورې نښانې.
لومړي دوه قدمونه د ناروغیو په تشخیص کې ډېر رول لري. که ناروغ خپل شکایتونه سم بیان کړي نو ډاکتر ته لاره  
ورمعلومېږي. بیا چې ډاکتر ناروغ وګوري د مرض تشخیص ته نور هم ورنژدې کېږي. ځینې ناروغۍ دي چې سره 

ځینو لابراتواري او نورو معایناتو ته    ورته اعراض او علایم لري نو د دې لپاره چې اصلي مرض تشخیص شي،
اړتیا پیدا کېږي. ډاکتران که په مرض پوه شوي هم وي د دې لپاره چې تشخیص یې یقیني شي نو یو څه معاینات 

  درته لیکي.
نو د ناروغیو د سم تشخیص لومړی قدم خپله تاسې پورته کوئ. څومره چې د خپلې مریضۍ په باب ډاکتر ته سم او  
ډېر معلومات ورکړئ هماغومره به ډاکتر ستاسو د رنځ تشخیص ته ورنژدې شي او څومره چې ډاکتر ته مریضي 

پیسې دې کمې مصرفېږي. نو دلته اصلي    معلومداره شي هماغومره لږ معاینات درته لیکي. چې معاینات دې لږ وي
  ګټه ناروغ وکړه.

   هر وخت چې مریضېږئ، څو شیانو ته پوره پام وکړې او بیا یې ډاکتر ته ووایئ. د مثال په توګه درد به راواخلو.
   درد په کوم ځای کې دی؟ •

   درد هماغه یوه ځای کې دی که نه بلې خوا ته هم ځي؟ •

درد څه رقم دی؟ دردونه مختلف ډولونه لري، یا به د فشار یا دروندوالي په بڼه احساسېږي، یا به لکه د چاړې   •
ګوزار وي، کله کله درد د سوی په رنګه وي، یو نیم وخت درد نبضاني حالت لري لکه رګ چې غورځي، درد هم  

   کمېږي زیاتېږي.

  درد څه مهال شروع شوی دی؟ •

  له پیله تر اوسه پورې په هماغه یو حال دی، که نه کم شوی زیات شوی دی؟ •

  درد په څه شي باندې زیاتېږي او څرنګه کمېږي؟ مثلاً درد په ناسته کې زیات وي که په ګرځېدا کې. •

که تاسې د خپلې ناروغۍ هرې نښې ته همداسې ځیر شئ او ډاکتر ته یې بیان کړئ نو د ناروغۍ په تشخیص کې به  
مو ډېره مرسته کړې وي. ډېرې داسې ناروغۍ دي چې یوازې د ناروغ په تشرېح سره تشخیصېږي او نورو معایناتو  

 او د پیسو لګولو ته اړتیا نه پیدا کېږي.

